
Mobilisaziun 1914: 
La Svizra defenda cun success sia neutralitad

DA JOHANN ULRICH SCHLEGEL

■ «Mintga pajais ha in’armada, sche
betg l’atgna, alura in’estra.» Questa
frasa conuschenta ed a medem temp
disfamada è significativa per la si-
tuaziun da la Svizra l’onn 1914. Te-
gnend en egl questa maxima, ha la
Svizra contribuì essenzialmain a la
protecziun dal pajais e da la popula-
ziun durant l’emprima guerra mun-
diala. 

In temp da gronda activitad
La catastrofa da l’emprima guerra
mundiala ha tutgà l’Europa che cu-
menzava gist a sa pusar e giudair ina
tscherta bainstanza ed in progress ma-
terial. Er en Svizra han ins prendì co-
nuschientscha plitost cun surpraisa da
l’erupziun da la guerra. Dapi il matg
1914 eran millis Svizzers viagiads a
Berna per visitar la gronda exposiziun
naziunala. Cunquai che ulteriurs mil-
lis Svizzers da l’exteriur èn arrivads en
la patria, è quella la finala sa sviluppa-
da ad ina gronda manifestaziun naziu-
nala. A l’entschatta dal temp da vacan-
zas era bunamain mintga letg d’hotel
occupà en Svizra.

En quest temp da gronda activitad
èn crudads ils 28 da zercladur ils culps
fatals da l’attentat a Sarajewo sin ils
successurs al tron austriac-ungarais,
l’archiduca Franz Ferdinand e sia dun-
na Sophie von Hohenberg. Ils 28 da
fanadur ha l’Austria-Ungaria declerà
la guerra a la Serbia che vegniva fatga
responsabla per l’assassinat. Sin funda-
ment dal sistem d’allianza europeic da
lez temp èn entrads en la guerra da la
vart da la Serbia er la Russia, la Fran-
tscha e pli tard l’Engalterra e da la vart
da l’Austria-Ungaria la Germania. 

Entaifer paucas emnas èn ils hotels
sa svidads. Cun ils giasts da vacanzas
han bandunà era ils lavurants esters da
differentas naziuns lur plazzas da lavur
en Svizra. Els èn vegnids clamads sut
las armas en lur patria.

La regenza federala ha gì da tut
temp sut controlla questa situaziun.

Cura che las relaziuns politicas èn sa
pegiuradas pli e pli sin plaun interna-
ziunal, ha ella ordinà ils 31 da fanadur
1914 la mobilisaziun da guerra da
l’entira armada. 

Tge è stà l’intent 
da questa mobilisaziun? 

Igl era enconuschent che tant il stab
general da la Germania sco era quel da
l’Austria discutavan en lur studis gene-
rals adina puspè la pussaivladad da du-
vrar la Svizra sco pajais da passagi en
cas d’ina guerra. Gia il 1905 è l’am-
bassadur franzos a St. Petersburg vegnì
infurmà da general Brun ch’il spiunagi
franzos haja intervegnì talas inten-
ziuns dal stab general tudestg. Cun ina
avanzada a Delsberg e Pruntrut vuleva
ins guntgir la barricada Montbéliard –
Belfort. Il mars 1904 aveva general
Schlieffen proponì en in referat a
l’academia militara da la Prussia da
tschinclar l’armada franzosa cun ina
avanzada tras la Belgia e tras la Svizra. 

Igl è pia evident ch’il cussegl federal
è sa concentrà a chaschun da la mobi-
lisaziun surtut sin il cunfin periclità al
nordvest. Entaifer paucs dis ha il com-
mando da l’armada postà trais divi-
siuns en quesa part periclitada dal
cunfin tranter Basilea e Les Rangiers e
trais ulteriuras squadriglias sco reserva
en la regiun da Bienna-Soloturn,
Burgdorf e Berna. 

L’atmosfera tranter ils radund
210 000 schuldads e sutuffiziers ed ils
8000 uffiziers era buna. En quest grev
mument tegnev’ins ensemen, con-
scients ch’ins stueva dar forza in a l’au-
ter e sa defender sco pievel, malgrà
eventualas dispitas internas. Ils
schuldads mobilisads furmavan la pli
gronda armada che la Svizra aveva gì
fin alura. Mancanzas en l’instrucziun
ed en l’armament vegnivan eliminadas
cuntinuadamain. Svelt è sa furmada
ina solidaritad privata e publica, grazia
a la quala èn vegnidas creadas pli tard
las stivas da schuldads.

Ulrich Wille u 
Theophil Sprecher sco general?

Ils 3 d’avust è l’assamblea federala sa
reunida a Berna. Sut la direcziun dal
president da la confederaziun Arthur
Hoffmann era la regenza federala sa
decidida en il fratemp da nominar Ul-
rich Wille, il cumandant dal terz corp
da l’armada, sco general. La maioritad
da l’assamblea federala e surtut ils re-
preschentants da la Svizra romanda
dentant preferivan Theophil Sprecher
von Bernegg, il schef dal stab general.
Atgnamain fiss la tscherna da Sprecher
sco schefcumandant da l’armada da-
mai stada be anc ina formalitad. Il cus-
segl federal ha dentant empruvà da
persvader il parlament da sia opiniun,
fin che quel ha resignà e tschernì Ul-
rich Wille sco schefcumandant da l’ar-
mada. 

Il cussegl federal ha probablamain
tschernì la varianta la pli cunvegnenta.
Sco schef da la partiziun dal stab gene-
ral aveva Sprecher preparà tut ils plans
per la mobilisaziun, conuscheva a
fund il commando dal stab general e
manava quel a moda suverana – ins
vuleva damai salvar el en quest post
impurtant. L’assamblea federala per-
cunter giuditgava plitost tenor criteris
politics e motivs persunals. Wille era
in cumandant versà, ma sias metodas
eran gist per ils Romands memia prus-
sianas e memia sumegliantas a quellas
dals Tudestgs. Wille gieva uschè
lunsch ch’el discurriva era privat mo
tudestg da scrittira e betg tudestg sviz-
zer. Pervi da quests tratgs da caracter
n’era el betg fitg popular en Svizra ro-
manda. E per ils socialdemocrats era el
memia autoritar. 

Gist per pudair far frunt a la Ger-
mania, che valeva sco bler pli pussan-
ta, vuleva il cussegl federal tscherner
uss ina persunalitad integra e da ca-
racter sumegliant als Tudestgs. Wille
aveva almain gia cumprovà sias abili-
tads militaras il 1912, cura che l’im-
peratur Wilhelm II. aveva visità cun
uffiziers tudestgs la manevra d’atun
svizra.

Defender la neutralitad 
cun tut ils meds 

Il cussegl federal ha agì vinavant a mo-
da decidida e svelta. Suenter la mobili-
saziun e la tscherna dal general ha la
regenza federala pretendì plainpudairs
da l’assamblea federala. Las novas fur-
mas da la guerra pudevan crear situa-
ziuns, en las qualas ella stueva reagir
svelt. 

Als pajais che avevan garantì a la
Svizra il 1815 sia neutralitad per adina
al Congress da Vienna, ed ad in pèr ul-
teriurs pajais ha il cussegl federal
declerà ils 4 d’avust che la Svizra ve-
gnia a defender cun tut ils meds sia
neutralitad. Il cussegl federal era
schizunt en ina posiziun uschè ferma
ch’el ha declerà a la Frantscha che la
Svizra vegnia a prender il dretg d’oc-
cupar tschertas parts da la Frantscha
en l’Auta Savoia, sche la situaziun pre-
tendia quai. Pli difficil èsi stà da per-
svader ils Stadis Unids da l’America da
renconuscher la neutralitad da la Sviz-
ra. Ils Stadis Unids èn stads pronts da
renconuscher la neutralitad svizra mo
sut la cundiziun ch’era ils stadis inimis
renconuschian quella. 

Oz pon ins dir cun gronda probabi-
litad che las manevras imperialas dal
1912 en Svizra han intimà il stab ge-
neral tudestg da laschar crudar il plan
da Schlieffen da duvrar la Svizra sco
pajais da passagi. Ed ins po dir buna-
main cun la medema segirezza che en
pliras fasas delicatas, en las qualas tant
ils Tudestgs sco era ils Franzos han em-
pruvà da chatschar l’inimi vers il cun-
fin svizzer, ha pir questa neutralitad
armada pudì impedir che la Svizra è
vegnida involvida en la guerra. En in
mund da las pussanzas e da las arma-
das na datti naginas largias. Il vacum
da la pussanza vegn adina emplenì. E
sche quella largia na vegn betg emple-
nida da l’atgna armada, vegn il territo-
ri liber occupà d’ina armada estra: En
temps da pasch sin il palpiri dals stabs
generals, en temps da guerra dentant
cun tut las consequenzas da sias ter-
rurs realas.

Mitraglia, model Maxim 1911, en posiziun
da defensiun encunter aviuns, montà sin
in char da muniziun.

20 milliuns morts entras Aids.
38 milliuns carstgauns infec-

tai dil virus HIV. Quella tresta
constataziun han ils experts fatg
al 15avel congress da Bangkok
davart il tema Aids. «Nus savein
tgei ch’igl ei da far, mo la volun-
tad leutier maunca», ha Nelson
Mandela constatau cun resigna-
ziun a Bangkok. En pliras tiaras
africanas seigi ina gronda part
dalla populaziun periclitada,
scriva la pressa. Aids conquista
ussa era las tiaras digl ost e la
China. Igl onn 2003 ein 5 mil-
liuns carstgauns vegni infectai
da niev, 800 en Svizra. Aids ei in
dils pli gronds problems che nies
mund sto sligiar sch’el vul buc ir
a frusta. 

Varga 20 onns mudregia
Aids, quella stermentusa

malsogna, – tochen uss buca cu-
rabla – la carstgaunadad. E tgei
fan ils experts? Els pretendan da-
ners, milliardas e milliardas.

Milliardas per prevenziun e per
reducir il prezi dils medicaments
che tegnan empau a mistregn la
malsogna dil singul. Milliardas
che vegnan denton a muncar per
promover l’economia mundiala
e cumbatter la fom. Sco mied da
prevenziun vegn principalmein
propagau il diever dil condom.
Avon entgins decennis eri tabu
da discuorer da preservativs. Oz
vegnan tals offeri e propagai pu-
blicamein, empau dapertut en-
tuorn, schizun ufficialmein.

Gie, ins sereferescha schizun
a Diu per propagar il con-

dom. Actualmein ha igl Uffeci
federal da sanadad schau pender
si gronds placats cun la suan-
donta pretensiun: «Vor Gott
sind alle Menschen gleich, mit
oder ohne Virus. STOP AIDS».

Apriori san ins ir d’accord
cun quella pretensiun uffi-

ciala. Dieus ha scaffiu tuts car-
stgauns tuttina, cun la medema
finamira e culs medems dretgs.

El lai al carstgaun la libertad da-
vart il far e demanar sin tiara.
Aids ei buc in castitg da Diu,
mobein plitost la consequenza
dil secuntener d’ina part dils
carstgauns, quei vul dir, lur ra-
vgia suenter daners, gudiment e
divertiment senza mesira, senza
respect avon la scaffiziun. Dieus
ha denton era fatg attents ch’el
vegni ad examinar il secuntener
sin tiara il giuvenessendi. 

Sch’ins patragta vid ils 10
commondaments, ni sch’ins

lai cumparer avon igl egl spirtal
la presentaziun dil truament il
giuvenessendi sur il portal grond
dalla catedrala (reformada) a
Berna, ni l’imaginaziun dil trua-
ment da Michelangelo ella ca-
plutta sixtina dil Vatican, ein da-
mondas davart la sura preten-
siun digl Uffeci federal da sana-
dad lubidas. E las Baselgias han
raschun sch’ellas han buca dau
suatientscha al giavisch
d’aschuntar lur nodas-casa sil
placat menziunau. En in temps

nua ch’ina gronda part dalla
communitad sefutra d’ina pus-
sonza celestiala e datga pauc dal-
la ductrina da ses intermediaturs
sin tiara, duess ins bein trala-
schar l’invocaziun divina per il
schurmetg encunter igl agen
malsecuntener.

Fuss numnadamein la libertad
sexuala e la promiscuitad –

sco quei ch’ella vegn propagada
actualmein ella cultura digl occi-
dent – la sempla sligiaziun dil
viver interhuman, lu vess la
carstgaunadad daditg engartau
quella. Il delicat problem Aids
selai buca sligiar cun gummi, ha
igl uestg da Basilea Kurt Koch
constatau dacuort. Ed il papa sa
bein pertgei el resta consequents
en quella damonda. Pigl urgent
cumbat encunter Aids vegnan
gummi e raps buc a tonscher.

Denton paupra tgi ch’empro-
va da tschentar damondas

davart il secuntener sil sectur
moral. Lez survegn il dètg lava-

tgau. Ina discussiun seriusa sur-
lunder ei tabu. Quei ha in presi-
dent d’in stadi african stuiu
prender per enconuschientscha,
fagend ina tala proposta al con-
gress da Bangkok. Il represen-
tant dils Stadis Uni dall’America
– ch’ein promts da metter a dis-
posiziun 15 milliardas dollars
per cumbatter Aids – ei vegnius
ris ora e taxaus sco naïvs, cura
ch’el ha fatg menziun che presi-
dent Bush detti all’abstinenza
pli gronda prioritad ch’al con-
dom. 

Fuvan discussiuns davart il se-
cuntener moral ed etic pli

baul part integrala dall’educa-
ziun e prevenziun, paran talas
dad esser oz nunpusseivlas pli.
In discuors aviert e serius davart
il secuntener sil sectur sexual e
sias consequenzas, fuss pli ch’ur-
gents. Denton oz ei quei (aunc)
in tabu. Il cumbat encunter Aids
pretenda denton ina 
strategia globala, senza negins
tabus.

General Ulrich Wille (1848 – 1925) è stada
cun distanza la pli ferma persunalitad che
ha intervegnì en la politica svizra durant
la prima guerra mundiala.

